Воскресный  Тропарь,  глас  6-й

          Ангельския  Си́лы  на  гро́бе  Твое́м,  /  и  стрегу́щии  омертве́ша;  /  и  стоя́ше  Мари́я  во  гро́бе,  /  и́щущи  Пречи́стаго  Те́ла  Твоего́.  /  Плени́л  еси́  ад,  не  искуси́вся  от  него́;  /  сре́тил  еси́  Де́ву,  да́руяй  живо́т.  //  Воскресы́й  из  ме́ртвых,  Го́споди,  сла́ва  Тебе́.

Кондак,  глас  6:

          Живонача́льною  дла́нию  /  уме́ршия  от  мра́чных  удо́лий,  /  Жизнода́вец  воскреси́в  всех  Христо́с  Бог,  /  воскресе́ние  подаде́  челове́ческому  ро́ду:  /  есть  бо  всех  Спаси́тель,  //  Воскресе́ние  и  Живо́т,  и  Бог  всех.

Ангелу хранителю, глас 6:
        Ангеле Божий, / хранителю мой святый, / живот мой соблюди во страсе Христа Бога, / ум мой утверди во истиннем пути, / и к любви горней уязви душу мою / да тобою направляем / получу от Христа Бога велию милость.

Воскресная песнь по Евангелии, глас 6:
Воскресе́ние  Христо́во  ви́девше, / поклони́мся  Свято́му  Го́споду  Иису́су, / Еди́ному  Безгре́шному. / Кресту́  Твоему́  покланя́емся,  Христе́, / и  свято́е  Воскресе́ние  Твое́  пое́м  и  сла́вим: / Ты  бо  еси́  Бог  наш, / ра́зве  Тебе́  ино́го  не  зна́ем, / Имя  Твое́  имену́ем. / Прииди́те,  вси  ве́рнии, / поклони́мся  свято́му  Христо́ву  Воскресе́нию: / се  бо  прии́де  Кресто́м  ра́дость  всему́  ми́ру. / Всегда́  благословя́ще  Го́спода, / пое́м  Воскресе́ние  Его́: / распя́тие  бо  претерпе́в, // сме́ртию  смерть  разруши́.


                            Тропари водосвятного молебна, глас 6
Еже радуйся Ангелом приимшая / и рождшая Зиждителя Твоего // Дево, спасай Тя величающия.
Воспеваем Сына Твоего, Богородице, / и вопием: Пречистая Владычице, // всякия беды избави рабы Твоя.
Недугов, и всяких болезней, / и бед нас свободи, // к священному Твоему покрову прибегающих.
Слава отцу и Сыну и Святому Духу / Отца и Сына славословим / и Духа Святаго, глаголюще: // Троице Святая, спаси души наша.
И ныне, и присно, и во веки веков Аминь. / Неизреченно в последняя заченшая / и рождшая Создателя Твоего // Дево, спасай Тя величающия.
Милосердия двери отверзи нам, / благословенная Богородице, / надеющиися на Тя, да не погибнем, / но да избавимся Тобою от бед: / Ты бо еси  спасение  // рода христианскаго.
                                           Таже: Господу помолимся .
                                           Лик: Господи, помилуй.
   Священник: Яко Свят еси, Боже наш…
                                           Лик: Аминь.
Ныне наста время, всех освящающее, / и праведный нас ждет Судия, / но обратися, душе к покаянию, / яко блудница, зовуще со слезами: // Господи, помилуй мя.
Водами одождивый, Христе, источник исцелений,/ во всечестнем храме Девы днесь / Твоего благословения окроплением / отгоняеши недуги немощствующих, //  Врачу душ и телес наших.
Дево родила еси неискусобрачная / и Дева пребыла еси, Мати Безневестная, / Богородице Марие, // Христа Бога нашего моли спастися нам.
Пресвятая Богородице Дево, / рук наших дела исправи / и прощение прегрешений наших испроси, // внегда пети нам ангельское пение:

Святый Боже,  Святый Крепкий , Святый Безсмертный , помилуй нас. (трижды)

